
Amil Jaya atau nama sebenarnya Ismail bin Abbas merupakan salah seorang penulis novel Malaysia. Beliau dilahirkan pada 5 November 1939 di Kampung Pirasan, Kota Belud, Sabah. Beliau meninggal dunia pada 2 September 2009, bersamaan 12 Ramadan. Allahyarham meninggalkan seorang balu Datin Mariam Abu Bakar dan enam orang anak.
Amil Jaya mendapat pendidikan awal di Tenghilan, Tuaran sehingga lulus darjah lima. Setelah tamat belajar di sekolah rendah, beliau bekerja sebagai guru di Sekolah Sukarela Rakyat (SSR) di Kampong Wangkod, Tenghilan kemudiannya menyertai Pusat Latihan Guru-guru Bumiputera. Beliau kemudiannya bertugas sebagai Guru Besar di sekolah yang sama 1962 dan kemudiannya di SRK Selupoh, Tuaran pada 1967, melanjutkan latihan perguruannya di Maktab Perguruan Bahasa, Kuala Lumpur 1969 dan Maktab Perguruan Sultan Idris, Tanjung Malim pada tahun 1970. Beliau kembali ke Sabah pada 1971 dan menjadi pensyarah di Maktab Perguruan Gaya, Kota Kinabalu dari 1971 sehingga 1974. Beliau kemudiannya bekerja sebagai editor di Biro Kesusasteraan Borneo, Cawangan Sabah sehingga penhujung 1976. Beliau mengambil kursus pelajar luar kampus di Universiti Sains Malaysia, Pulau Pinang dan berjaya mendapat Ijazah Sarjana Muda Sastera pada 1982. Apabila Biro Kesusasteraan Borneo diserap ke dalam Dewan Bahasa dan Pustaka pada 1 Januari 1977, beliau dilantik sebagai Pegawai Penyelidik dan diletakkan di Unit Sastera.
Atas sumbangannya dalam pembinaan dan pengembangan kesusateraan Melayu di Sabah khasnya dan di Malaysia amnya, Amil Jaya telah menerima Penghargaan Penulis pada tahun 1987 oleh DBP Cawangan Sabah yang diberi oleh kerajaan negeri pada tahun 1990. Amil Jaya memenangi Hadiah Kedua Sayembara Menulis Novel (1976), Hadiah Pertama Peraduan Menulis Novel anjuran GAPURA dan Biro Bahasa Sabah. Berdasarkan kecemerlangan menyemarakkan dunia kesusasteraan Melayu, Amil Jaya dipilih sebagai penerima Anugerah Asia Tenggara (S.E.A. Write Awards) di Bangkok pada tahun 1992, penerima Anugerah Sasterawan Negeri Sabah (1990), Tokoh Pujangga dari UPSI dan menerima anugerah daripada Kerajaan Negara Brunei Darussalam kerana jasanya dalam Kesusasteraan Melayu. Pada tahun 2000 beliau telah dianugerahi pingat Panglima Gemilang Darjah Kinabalu (PGDK) yang membawa gelaran Datuk oleh Tuan Yang Terutama Yang di Pertua Negeri Sabah.
Amil Jaya membentuk namanya sebagai penulis melalui bakat, keinginan dan cita-cita kepengarangannya yang dipupuk sejak di sekolah rendah.  Bakat, keinginan dan cita-cita itu disuburkan oleh keresahan serta desakan berfikir yang menggelodak dalam dirinya.  Pengalaman sewaktu penjajahan Inggeris, peningkatan kosa kata bahasa Melayunya serta pengamatan dan penghayatannya kepada aspek sosio-politik-ekonomi dan budaya, mendorongnya  menulis dan memaparkan perkara-perkara yang positif kepada masyarakat. Beliau mula menulis pada tahun 1958 dan menghasilkan puluhan cerpen, serta beberapa buah novel antaranya Cerah (1976), Ngayau (1979) dan Bagaton (1987).Beliau juga menghasilkan tiga buah novel remaja Yanti Si Anak laut (1986), Herwan Anak Kembara (1989) dan Periuk Kera Raksasa (1992). Kumpulan Puisi dan cerpennya terhimpun dalam Antologi Suatu Amanah dan kumpulan cerpen Berhati Nabi Berwajah Ibu (1972), Haram (1969) dan Adam (2008). Dalam gerakan bahasa dan sastera, beliau terlibat dalam Persatuan Penulis Sabah (PERPESA), Angkatan Persuratan Melayu Sabah (APMS) dan pernah menjadi Yang Di Pertua Badan Bahasa Sabah (BAHASA) selain menjadi Ahli Jawatankuasa Penuh Gabungan Penulis Nasional Malaysia (GAPENA).
Nama Amil Jaya sering disentuh oleh peneliti sastera tanah air sebagai penulis yang dapat bertahan dan menulis secara berterusan. Mengenai cerpen-cerpen Amil Jaya, Othman Puteh dalam “Pengenalan” buku Suatu Amanah: Kumpulan Puisi dan Cerpen Amil Jaya 1964-1993 mengatakan, “Menerusi 20 buah cerpennya, Amil Jaya berusaha mengetengahkan ragi dan konflik kehidupan dalam masyarakat dengan menelusurinya daripada tinjauan pelbagai perspektif, terutama yang ada hubung kaitnya dengan sosioekonomi, sosiobudaya, dan sosiopolitik. Amil Jaya amat peka, prihatin, dan merupakan pengamat persekitaran yang cukup teliti terhadap gejolak atau fenomena yang tercetus dalam masyarakat. Pemilihan subjek atau idea ceritanya secara tidak langsung jelas memberikan gambaran pemikiran, sikao, tanggapan dan tafsirannya terhadap kerencaman kehidupan di jagat raya khususnya jika dikaitkan dengan isu tempatan dan yang sejagat sifatnya. Pada tahap awal penerjunannya dalam jagat pencerpenan terlihat kecenderungan untuk Cuma bercerita, tetapi apabila memasuki dekad mutakhir, Amil Jaya semakin mantap, prihatin dan menghantar amanatnya melalaui teknik yang menarik dan menyakinkan.”
Sepanjang hidupnya, Amil Jaya tidak pernah renggang daripada kegiatan kesusasteraan.  Beliau sering menyertai seminar, simposium, dialog, bengkel dan ceramah sastera di peringkat, nasional dan antarabangsa.  Malahan sebahagian besar daripada hidupnya didedikasikan kepada kecemerlangan dan kesuburan sastera Melayu, sama ada sebagai penulis sastera kreatif, editor, pemberita, pengkritik mahupun pengurus ataupun sebagai pemikir dan aktivis sastera

